
Din is-sena nixtieq nibda dawn il-ftit ħsibijiet 
tiegħi billi nfakkar il-memorja tal-ex-President 
tal-Banda Imperial, is-Sur Joseph Bartolo. Ta’ kull 
sena, meta jasal Marzu, kien jiġi l-knisja jitlobni 
nikteb kelmtejn sabiex jiġu ppubblikati fil-ktejjeb li 
toħroġ kull sena s-Soċjetà Imperial fl-okkażjoni tal-
festa titulari tal-Vitorja.

Din is-sena 2024, propju fil-festa ta’ Ħadd il-
Palm nhar l-24 ta’ Marzu, wara li spiċċa l-programm 
b’temi reliġjużi mtella’ mill-istess Banda Imperial, 
ġew fuqi l-President u s-Segretarju sabiex 
jirringrazzjawni tal-koperazzjoni tiegħi bħala 
sagristan. Fl-istess waqt, is-Segretarju stedinni 
sabiex, għal sena oħra, nikteb ftit ħsibijiet sabiex 
jiġu ppubblikati għall-festa ta’ din is-sena.

Nhar is-Sibt 20 t’April ta’ din is-sena kont 
qiegħed nistenna grupp ta’ rġiel mill-parroċċa ta’ 
Gwardamanġa sabiex jiġu jagħmlu xi xogħol fuq 
il-bradella li fuqha kellha titpoġġa l-vara sabiħa 
tagħhom li tirrappreżenta lill-Madonna ta’ Fatima 
li ġiet inkurunata fil-5 ta’ Mejju 2024. Qiegħed 
insemmi din l-attività għaliex din verament ġibditli 
l-attenzjoni u li tant apprezzajt nara lil dawn l-irġiel 
u żgħażagħ flimkien mal-Kappillan Patri Joe Zahra, 
Dumnikan, jaħdmu flimkien sabiex il-festa tal-
Inkurunazzjoni tkun waħda sabiħa u ta’ suċċess u 
tħalli impatt spiritwali fuqna l-Maltin li tant inħobbu 
lill-Madonna. Fil-mument li ltqajt magħhom f’din 
l-okkażjoni għamilt osservazzjoni u ngħid il-verità 
qgħadt naħseb fuqha u bdejt naħseb bejni u bejn 
ruħi u għedt li, għall-grazzja t’Alla, għad baqa’ nies 
li jagħtu sehemhom sabiex jiġu organizzati festi u 
attivitajiet li għadna nagħmlu b’ħafna għożża – wirt 
li writtna mingħand missirijietna.

Għal din is-sena, dawn il-ftit ħsibijiet tiegħi rrid 
niddedikahom lil dawk l-irġiel, nisa u żgħażagħ li 
joffru ħinhom sabiex il-festi tagħna jkunu organizzati 
b’tant ħsieb, responsabbiltà u ħafna xogħol. Dawn 
il-valuri li juru dawn in-nies jissarrfu li fil-parroċċa 
tagħna jkollna festa mogħnija b’funzjonijiet 
reliġjużi mill-isbaħ u attivitajiet soċjali fil-pjazza u 

t-toroq tagħna li jagħmlu ġieħ lir-raħal tagħna.
Ftit tas-snin ilu ġarrabna marda qalila li fiha ħafna 

nies sfaw morda. Konsegwenza ta’ din il-marda 
ħafna nies mietu wkoll. L-għaqdiet kollha batew 
xi ftit u stajna ninnotaw li ħafna membri kellhom 
jinfirdu minn xulxin peress li ma setgħux jiltaqgħu. 
Minħabba din is-sitwazzjoni lanqas attivitajiet ma 
setgħu jsiru u għalhekk dawn l-għaqdiet, li tant 
kienu jkunu attivi, saru qishom mejta ladarba kull 
attività fi ħdan dawn l-għaqdiet kellha tieqaf.

Jiena, bħala sagristan, mill-bidu tal-ħidma tiegħi 
fl-1976 dejjem kelli tliet għaqdiet li jgħinuni fil-
ħidma tiegħi sabiex il-knisja arċipretali tagħna 
tinżamm nadifa u mżejna kif jixraq lit-tempju 
t’Alla. Sa qabel bdiet il-pandemija fl-2019, il-Grupp 
Santa Marta kien jikkonsisti fi 17-il mara, il-Grupp 
tal-Qniepen kien jikkonsisti fi 13-il membru, waqt li 
l-Grupp tat-Tiżjin tal-Knisja kien fih 11-il membru. 
Però, wara l-pandemija, dawn il-gruppi naqsu xi ftit 
kemm minħabba l-effett li ħalliet l-istess pandemija 
kif ukoll minħabba sitwazzjonijiet oħra, fosthom il-
ħajja mgħaġġla li qegħdin ngħixu. Dan minkejja li 
l-funzjonijiet fil-knisja reġgħu bdew isiru u n-nies 
reġgħet bdiet tattendi. Anke l-istituzzjonijiet l-oħra 
raw tnaqqis kemm fl-attendenza kif ukoll fil-
parteċipazzjoni.

Hawnhekk nixtieq nagħmel enfasi speċjali, u 
fl-istess ħin nuri l-apprezzament sinċier tiegħi, 
sabiex almenu nsalvaw il-ftit nies li baqgħu jagħtu 
sehemhom f’kull qasam fi ħdan il-knisja kif ukoll 
fil-każini u ċ-ċentri li nsibu fil-Mellieħa. Min-
naħa tagħna, irridu noqogħdu attenti ħafna li lil 
dawn il-volontieri nagħmlulhom kuraġġ u mhux 
naqtgħulhom qalbhom b’kummenti jew aġir negattiv. 
Nibqgħu ngawdu l-festa tagħna kif nafuha sal-lum 
sakemm nibqgħu nsibu nies li huma lesti jgħinu 
b’mod volontarju fit-tfassil u l-organizzazzjoni tal-
festi tagħna, li tant jagħmlu unur lill-irħula tagħna.

Għall-grazzja t’Alla s’issa fil-Mellieħa għadna 
nsibu ħafna għaqdiet u organizzazzjonijiet. Xieraq 
li nsemmu u nsellmu lill-eqdem żewġ għaqdiet 

li għandna fil-Mellieħa. Dawn huma s-Società 
Filarmonica La Vittoria li bdiet tiffunzjona fl-1907 
u l-Għaqda Mużikali Imperial li taf il-bidu tagħha 
fl-1930. Warajhom twieldu għaqdiet oħra, fosthom 
għall-isports, orkestra, arti u kull delizzju ieħor li 
għandha l-komunità Melliħija.

Ma nistax ma nsemmix l-għaqdiet reliġjużi u 
l-kummissjonijiet pastorali. Din is-sena l-parroċċa 
tagħna qiegħda tiċċelebra l-125 anniversarju 
minn meta l-Isqof Pietru Pace kien ġie jinkuruna 
l-Madonna tal-Mellieħa nhar l-24 ta’ Settembru 
1899. F’Lulju li għadda, bħala komunità Melliħija 
għamilna ġimgħa ta’ attivitajiet li jfakkru dan 
l-avveniment li mmarka devozzjoni kbira lejn 
Ommna Marija kemm mill-komunità Melliħija kif 

ukoll minn ħafna Maltin u Għawdxin.
Fl-aħħar ta’ dawn il-ħsibijiet tiegħi għal din is-

sena nixtieq irrodd ħajr lill-voluntieri kollha – kemm 
dawk li jgħinu fil-knisja arċipretali u s-Santwarju 
tal-Madonna tal-Mellieħa kif ukoll lil dawk kollha li 
jgħinu f’kull qasam ieħor fil-Mellieħa. Grazzi mill-
qalb lill-ex-presidenti u membri tal-Banda Imperial, 
b’mod speċjali il-President preżenti, is-Sur Josef 
Borg u s-Segretarju, is-Sur John Baptist Gauci tar-
rispett u l-għajnuna li dejjem sibt mingħandhom 
matul il-medda twila ta’ snin li ilni sagristan tal-
knisja kif ukoll tal-komunità Melliħija li jien tant 
ħabbejt u li tant sibt għajnuna u rispett mingħandha 
sal-ġurnata tal-lum.

Il-festa t-tajba lil kulħadd.

Inħarsu l-ambjent 
naturali ta’ pajjiżna

10, South Street, 
Mellie˙a

Daily vendor selling 
at  St. Paul’s Bay and 

Mellie˙a

